
Іс-әрекет жаттығуы 
өткізілді

     
Өткен айдың соңғы күндерінің 

бірінде 1-курс арасында «Өрт болған 
кездегі Академияның АҚ және ЕӨҚ 
құрамаларының іс-әрекеті жаттығуы» 
өткізілді.

Оқу-жаттығудың басшысы ретінде 
Академия бастығының орынбасары 
полиция подполковнигі А.Б.Кусеубаев 
жетекшілік етті. Өткізілген жаттығу 
жұмыстарының негізгі мақсаты: 
Академияның АҚ кешендік командасының 
және ЕӨҚ жеке құрамы іс-шараларды 
тәжірибелік жүзеге асыру барысында өрт 
сөндіретін алғашқы құралдармен өртті 
болдырмау, жеке құрамды және мүлікті 
көшіру бойынша машықтандыру мен 
үйрету және оқыту, ғимаратта өрт болған 
жағдайда жеке құрамды көшіру жоспары 
бойынша адамдардың іс-әрекетінің 
дұрыстығын тексеру. 

Өрт болғаны жайлы дабыл келген 
сәттен бастап көшіру жұмысы жүргізілді. 
Өрт сөндіру қызметкерлері №3 жатақхана 
ғимаратын техникалық жабдықтармен 
жабдықтап, өртті сөндіру бойынша іс-
қимыл тәртібін жүзеге асырды. Соның 
барысында курсанттар жедел көмек 
көрсету және өрт болған жағдайдағы 
әрекеттерді бақылап үйренді. Төтенше 
жағдай негізінде ең тиімді  тәсілдерді 
іске асыру Академия жұмысының 
тұрақтылығын жоғарылатуға оның ішінде 
жаңадан үйреніп жатқан 1-ші курс жеке 
құрамы үшін маңызды амалдардың бірі 
болып саналары анық.

аида БаКБаЕВа,
Қр ІІМ ш. Қабылбаев атындағы 

Қостанай академиясының
1-курс курсанты

Зейнеткердің пәтерінен 
30 тонна қоқыс шықты

Атырауда көпқабатты үйлердің 
бірінде тұратын тұрғындар 
пәтерлерінде тышқандар қаптап 
кеткенін айтып, дабыл қақты. Бұл 
мәселеге қатысты жергілікті әкімдікке 
жүгінген олар кеміргіштердің күрт 
көбейіп кетуіне көршілері себеп 
болғанын анықтады.  

Анықталғандай, аталмыш үйде 20 
жыл бойы қоқыс жинап келген әйел 
адам тұратын болып шықты. 60 жастағы 
зейнеткердің пәтеріндегі қалдықтар 
уақыт өте шіри бастаған.

Қоқысқа лық толы пәтерде пайда 
болған тышқандар көбейіп, көрші 
пәтерлерге де көше бастаған.

Атырау әкімінің тапсырмасымен 
арнайы жұмыс комиссиясы құрылған. 
Комиссия мүшелері 60 жастағы әйелдің 
екі бөлмелі пәтерде бір өзі тұратын, еш 
жерде жұмыс істемейтінін анықтады. 

Сонымен қатар пәтер иесінің бірде-
бір құжаты мен өмір сүруге қаржысы 
да болмаған. Ол қалдықтарды үйінің 
маңындағы қоқыс тастайтын жерден 
әкеліп жүрген. Нәтижесінде зейнеткер 
қиын өмірлік жағдайға тап болған 
адамдарға арналған әлеуметтік бейімдеу 
орталығына орналастырылған. 

Ол жерде тұрғынға қажетті 
медициналық көмек көрсетіліп, әйел 
адамға зейнетақы алуы үшін тиісті 
құжаттарын қалпына келтіруге жәрдем 
берілмек.

Пәтерді қоқыстан тазарту үшін он 
жұмысшы мен үш КамАЗ көлігі қажет 
болды. Үйден шамамен, 30 тонна қоқыс 
шығарылған. 

NUR.KZ

Соңғы уақытта қылмыс 
әлемі, өкінішке қарай, заманауи 
ағымына тез бейімделіп  
түрленіп кеткендей. Мәселен, 
жаһандану заманындағы тез 
дамып келе жатқан интернетпен 
байланысты қылмыстардың 
өрши түскендігі мәлім.

Бұл орайда өзіміздің 
Қостанай облысында да 
жағдай ушығып бара жатқан 
сыңайлы. Рас, қылмыстың бұл 
түріне қарсы тұратын небір 
тәсілдер қолданылып та жатыр. 
Дегенмен, орын алып отырған 
нақты оқиғаларға, бұлтартпас 
фактілерге сүйенетініміз тағы 
бар. Мәселен, облыс өңірінде  
осы жылдың бес айдағы 
қорытындысы бойынша, 
интернетпен байланысты 
қылмыс санының өсуі өткен 
жылмен салыстырғанда еселеп 
артқан. Жыл басынан бері 
Қостанай облысында интернет 
алаяқтарынан екі жүзге жуық 
адам зардап шекті. Қазіргі 
уақытта олардың ішінде елуден 
астам қылмыс ашылған.

 Қостанай ПД КҚБ 
киберқылмыспен күрес 
бөлімінің бастығы полиция 
майоры Сәбит Ибраемовтың 
айтуынша, 2019 жылдың бірінші 
тоқсанында Алматы облысының 
Қапшағай қаласында 
“Инстаграм” қосымшасында 
интернет желісінде интернет-
алаяқтық жасағаны үшін, 
“bakyt_bets” аккаунты арқылы 
ақша қаражатын айналдыру 
және көбейту мақсатында 
Алматы облысының тумасы 
ұсталды. Сондай-ақ, интернет 
қылмысының танымал 
тәсілдерінің бірі – автоқосалқы 
бөлшектерді сату. Қостанай 
облысының ТБК “К” бөлімі, 
Қостанай қ.УП бірлесіп, 
қылмыстық іс бойынша 1997 
жылы туылған Қостанай 
облысының тумасы, Алматы 
қаласында тұратын күдікті 
анықталды. Сондай-ақ, 1988, 
1987, 1986 жылы туылған үш 
алаяқ қолға түсті. Олардың 
бірі бұрын сотталған еді. 
Арқалық қаласында осыған 
ұқсас тағы бір қылмыстық іс 
ашылды, 1994 жылы туған 
алаяқ туысқандарына 75 
000 теңге сомасында заңсыз 

шағын несие ресімдеді. 
Полиция қызметкерлері 
Жітіқара қаласындағы 
“Сбербанк” филиалының 25 
жасар қызметкерін ұстады. 
банк қызметкері клиенттердің 
құжаттарының көшірмелерін 
пайдалана отырып, олардың 
атынан микрокредиттер 
ресімдеді, ал алынған ақша 
қаражатын жеке мақсатта 
пайдаланды. 

Міне, полицейлердің - 
осы сала мамандарының 
айтуынша, мұндай оқиғаларды 
көптеп санамалап келтіруге 
болады. Мысалға мына бір 
оқиғаны алға тарталық. Ақмола 
облысының полицейлері 
интернет арқылы алаяқтық 
жасаған Қостанай тұрғынын 
ұстапты. Оқиғаның мән-жайы 
былайша өрбіген. Көкшетау 
қаласы тұрғынының арызынан 
кейін 18 мамыр күні облыс 
аумағында интернет-алаяқтық 
жасаған Қостанай облысының 
тұрғыны 22 жастағы алаяқтың 
арбауына түскен әйел «Qiwi 
Кошелек» арқылы 30 мың теңге 
ақшаны аударып жіберген. 
Белгілі болғандай, күдікті OLX.
kz сайтына несие тарихы нашар 
тұлғаларға несие рәсімдеуге 
көмектесетіні туралы жарнама 
орналастырып, телефон 
нөмірін қалдырған. 

Күдікті өзін несие 
фирмасының өкілі ретінде 
таныстырған. Бірақ фирманың 
атауын көрсетпеген. Зардап 

шегушімен «WhatsApp» 
арқылы хат алысып, банктен 
несие алу үшін қызмет 
ақысын аудару қажеттігін 
айтқан. «Алаяқтық жасаудың 
жолдары көп. Алаяқтардың 
көбі психологиялық әдісті 
жиі қолданады: біріншіден, 
нарықтағыдан төмен баға 
ұсынса, екіншіден, жеделділікті 
алға тартады. Яғни адамға 
ойлануға уақыт бермейді. 
Әлеуметтік желілердегі, 
танымал сервистегі 
жарнамаларға көңіл бөліп, 
алдын ала төлем жасауға 
келіспеу керек. Ешқашан, 
ешкімге құжаттардың 
көшірмесін бермеңіздер. 
Қаскөйлер оны арамза мақсатта 
пайдалануы мүмкін», — дейді 
полиция қызметкерлері. 

Осы сияқты мына жәйттер 
де жұртшылыққа сабақ болары 
сөзсіз. Қостанай облысының 
полицейлері Павлодар, 
Көкшетау, Қарағанды, Алматы 
қалаларында және Алматы 
облысында қылмыс жасаған 
күдіктілерді ұстады. Қостанай 
облысының тұрғындары оларға 
тауарларды немесе несиелерді 
рәсімдеуде делдалдық 
жасағаны үшін ақша аударып 
келген. 

«Бүгінде алаяқтар түрлі 
алдау тәсілдерін қолданады. 
Алдымен хат алмасып, сенімге 
кірген соң ақша ала бастайды. 
Тұрғындар көбіне Kolesa.kz, 
Krisha.kz, OLX.kz интернет-

платформаларында алданып 
қалады. Жылжымайтын мүлік, 
автобөлшектер, киім алғысы 
келетіндер «сатушының» 
құрбанына айналып шыға 
келеді», — деп түсіндірді 
Қостанай облыстық полиция 
департаментінің баспасөз 
қызметіндегілер. 

Мәселен, жасы жиырмадан 
асқан  облыс тұрғыны қолайлы 
бағадағы автобөлшектер үшін 
алаяққа 110 мың теңге аударған, 
алайда уәде етілген тауар 
жеткізілмеген. Полицейлер 
бұл іске қатысы бар күдіктіні 
ұстады. Сотқа дейінгі тергеп-
тексеру шаралары басталды. 
Полицияда атап өткендей, 
адамдар көбіне қымбат емес 
автокөліктерді сату туралы 
жалған хабарландыруларға 
ұрынып қалады. «Алматы 
тұрғыны алаяқтардың KASPI 
GOLD картасының шотына 
Lexus маркалы автокөлікті 
сатып алу үшін 20 мың теңге 
алдын ала төлем жасаған. 
28 жастағы күдікті көлікті 
Қостанай қаласында сатпақ 
болып, сатып алушыны 
шақырған. Бірақ, жәбірленуші 
Қостанай қаласына келіп, 
жалған сатушымен байланыса 
алмаған. Алаяқ Kolesa.kz сайты 
арқылы жымысқы әрекетін 
іске асырды. Көп ұзамай ол 
Қарағанды қаласында қолға 
түсті», — делінген полиция 
департаменті таратқан 
хабарламада. 

Сонымен қатар, тағы бір 
Қостанай тұрғыны Instagram 
желісіндегі «bakyt__bets» 
аккаунтының құрбаны болды. 
Алаяқ 20 жастағы Қапшағай 
қаласының тұрғыны болып 
шықты. Ол әлеуметтік желі 
арқылы ақша қаражатын 
айналдырумен айналысқан. 
Жәбірленуші оның есепшотына 
12800 теңге аударған. Барлық 
фактілер бойынша ҚР 
Қылмыстық кодексінің 190-
бабы («Алаяқтық») бойынша 
сотқа дейінгі тергеу жүргізілуде. 
Полицейлер интернет арқылы 
қандай да бір тауарды сатып 
алу кезінде азаматтарды 
қырағы болуға шақырады. 

М. БаЙМырзаұлы

Шылымқорлық – 
әлемдегі ең үлкен зиянды 
әдеттердің бірі. Қазіргі таңда 
әлемдегі әр төртінші еркек 
пен әр жиырмасыншы әйел 
никотинге тәуелді саналады. 
Дүниежүзілік денсаулық 
сақтау ұйымы мен көптеген 
елдер оған күреске барынша 
күшін салып келеді. Өкінішке 
орай, темекі мен сигара 
бағасын көтеру, темекі 
өнімдерін жарнамалауға 
тыйым салу, тіпті, қоғамдық 
орындарда шылым шегуді 
шектеу де әзірге оңды нәтиже 
бермей тұр. 

Дүниежүзілік денсаулық 
сақтау ұйымы мәліметінше, жыл 
сайын әлемде 7 миллион адам 
темекі салдарынан көз жұмады. 
Соның 890 мыңға жуығы өзгелер 
шеккен шылымның түтініне 
уланғандар. Олардың арасында 
темекі өсіретін елдерде тұратын 
балалар да бар. Яғни, пассивті 
шылымқорлық та біз ойлағандай 
қауіпсіз емес. Ол жүрек-қан 

тамыры, жүректің ишемиялық 
ауруы, өкпе, өңеш, асқазан 
обыры сынды т.б. аурулардың 
бірден-бір себепкері. 

Ресми статистикаға 
сүйенсек, Қазақстанда жыл 
сайын ауруханаға жататын 
тұрғындардың 68 пайызы 
немесе 2 миллионға жуық 
адам – шұғыл жағдайда 
жеткізілгендер. Былайша 
айтқанда, әрбір оныншы адам 
өміріне қауіп төнбейінше емдеу 
мекемелерінің табалдырығынан 
аттамайды деген сөз. Ал, өлім-
жітім жағынан алғашқы орында 
тұрған жүрек-қан тамыры 
аурулары, тыныс алу органдары 
аурулары мен қатерлі ісіктің 
қай-қайсысы да шылымқорлық 
салдарынан болатын дерттер. 

Шын мәнінде, егер ішкі 
органдарды жыл сайын тексеріп 
отыратын болса мұның алдын 
алуға болар еді, дейді мамандар. 
Темекі шегетіндер үшін жүрек 
пен өкпені тұрақты бақылауда 
ұстаудың маңызы зор. Оның 
үстіне, мемлекет халыққа 

жәрдем ретінде кепілдендірілген 
тегін медициналық көмек пакетін 
ұсынады. Аталған пакетке жалпы 
практика дәрігерінің қабылдауы 
мен консультациясы, көздің 
көру қабілеті мен көз қысымын 
тексеру, қандағы холестерин, 
глюкоза деңгейін тексеру үшін қан 
тапсыру, электрокардиограмма, 
флюорография, спирография 
сынды қызметтер кіреді. 
Организмде шылымның 
салдарынан болып жатқан 
өзгерістер мен ауытқуларды осы 
процедуралар арқылы ертерек 
анықтауға болады. 

Мемлекеттік тапсырыс 
шеңберінде көрсетілетін 
кепілдендірілген медициналық 
көмекті Қазақстанда тұратын 
әр азамат пайдалана 
алады. Бюджет қаражаты 
есебінен көрсетілетін 
көмек профилактикалық, 
диагностикалық және емдік 
қызметтерден тұрады. 

2019 жылы денсаулық сақтау 
саласын қаржыландыруға 
қазынадан 972,7 млрд теңге 

бөлінді. Оның 395,4 млрд теңгесі 
е м ха н а л ы қ - а мбул ато рл ы қ 
көмекке бағытталады, негізінен 
профилактикалық шараларға 
ден қойылмақ. 

Оған қоса, тегін медициналық 
көмекті мемлекеттік қана емес, 
жеке меншік клиникалар да 
көрсетеді. Биыл мемлекеттік 
тапсырысты орындап жатқан 
1403 медицина ұйымының 701-і 
– жеке меншік. 2018 жылмен 
салыстырғанда олардың саны 
57-ге көбейген. Ал, мемлекеттік 
тапсырысты орындауға 
құлшыныс білдірген жеке 
субъектілердің саны жағынан 
Шымкент, Нұр-Сұлтан, Алматы 
қалалары мен Қызылорда, 
Жамбыл облыстары көш бастап 
тұр. 

әлеуметтік 
медициналық сақтандыру

 қорының баспасөз 
қызметі  

Интернетпен байланысты қылмыстар көбейіп келеді 

Темекі және өкпе ауруы

«Нағыз қазақ - қазақ емес, нағыз 
қазақ - домбыра» деп атам қазақ бекер 
айтпаған ғой. Себебі бұл қазақ ұлтының 
төл аспабы домбыраның жарықтық үні 
әлі күнге дейін өзгермеген, өзгермейді 
де. Осындай керемет рухани құралымыз 
барын біз қазақ әрқашан мақтан тұтып, 
әрдайым домбыра үнін жаңғыртып 
жүруіміз керек. 

Дәл осы ұстанымды назарға алатын 
болсақ, біздің Қазақстан Республикасы Ішкі 
Істер министрлігі Шырақбек Қабылбаев 
атындағы Қостанай академиямызда да 
бұл қасиетті қара домбыра ешқашан 
ұмытылмаған. Себебі Академиямыздың 
басшылығы және тәрбие жұмысы бөлімінің 
ұжымымен құрылған домбырашылар 
ансамблі әр мереке сайын, әр айтулы сәт 
сайын сахнамызда бой көтеріп, әрдайым 
құлақ құрышын қандырып, төл өнерімізбен 
бір сәтке сусындатып тұрады. 

Бұл аталмыш ансамбль 1998 жылы бой 
жасақтап, өнерлі домбырашы курсанттарды 
жинап, сап түзеген. Содан бері бұл ансамбль 
оқу орнымыздың көзайымына айналған. 
Және бұл ансамбль Республикалық 
байқауларда да өнер көрсетіп, жеткен 
жетістіктері аз емес. Соның бірі Петропавл 
қаласында ішкі істер аумақтық байқауында 
1-орын, және 2018 жылы Актөбе қаласында 
өткен Республикалық ұлы дала мұрасы 
атты конкурста бас жүлдені қанжығасына 
байлаған. 

Қандай болмасын оқу орнымыздағы 
мерекелік және спорттық іс-шаралар 
бұл ұжымның керемет күмбірлеген 
күйінсіз ашылып, тұсауы кесілмейді 
десек те артық емес. Осындай ұйымшыл 
керемет ансамблімізге еліміздің еңбек 
сіңірген мәдениет қызметкері, Қазақстан 
компизиторлар одағының мүшесі және 
Қостанай қаласының құрметті азаматы 
Қалибек Дерипсалдин ағамыз жетекшілік 
етеді. 

Осы өткен мамырд айында 
шаңырағымыздың акт залында «Болашаққа 
бағдар: рухани жаңғыру» бағдарламалық 
мақаласын іске асыруға және «Жастар 
жылына» арналған аталмыш ансамблдің 
жылдық есеп беру концерттік бағдарламасы 
өткізілді. Бұл бір дүбірлі концертте ансамбль 
ұжымы керемет күйлер орындап, дуэт түрінде 
де жеке түрде де әртүрлі шығармалар 
орындады. Сондай-ақ білім ошағымыздың 
өнерлі маманы тәрбие жұмысы бөлімінің 
беделді қызметкері үрмелі аспатар 
оркестрінің жетекшісі Тимур Тулубаев пен 
ансамбль жетекшісі, әнші, композитор 
Қалибек Дерипсалдин косылып, керемет 
әндер шырқады. Бұл бір керемет есеп беру 
концерті өте қызықты өтті және де көрермен 
болып келген 1, 2-курс курсанттарына рухани 
тәлім-тәрбие беріп, жүректеріне аз да болса 
патриоттық сезім ұялатты деуге де болады. 

Аталмыш концертімізде Академия 
бастығы полиция полковнигі Нұрлан 
Амангелдіұлы Биекенов және оның 
орынбасары Ербол Төлегенұлы Қаппасов 
көрермен болып төрімізге жайғасты. 
Концерт аяқтала сала Академия басшылығы 
ансамбль ұжымымен естелік суретке түсіп, 
үлкен алғысын жаудырды. Академиямызда 
мұндай қазақтың нағыз төл өнер, қасиетті 
қара домбырамыз жақсы дамығанын мақтан 
тұтамыз!

әділ ІлИЯС,
Қр ІІМ ш.Қабылбаев атындағы 

Қостанай академиясының
3-курс курсанты

Нағыз қазақ - қазақ емес, 
нағыз қазақ – домбыра Бүгінде өзге ұлт өкілдері арасында 

мемлекеттік тілді үйренуді жан-жақты 
насихаттап жүрген азаматтар аз емес. Өз 
сөздерімен ғана емес, нақты істерімен де 
үлгі болып, қазақ тілінде шешен сөйлеп, 
тіл мәртебесін биіктетуге күш салуда. 
Мұндайды тек қуана қолдайтынымыз 
анық. 

Солардың бірі де бірегейі – Қазақстан 
халқы Ассамблеясының мүшесі, ҚР Президенті 
сыйлығының лауреаты Атсалим Идигов 
еліміздегі барлық ұлт өкілдерін мемлекеттік 
тілді үйренуге шақырып келеді. Осы орайда 
қазақ тілінің жанашыры Атсалим Идиговтың 
тіл жайындағы толғаныстары мен маңызды 
ұсыныстарын жариялауды жөн көрдік. 

Тәуелсіздік бесігінде тербелген 27 жыл 
ішінде мемлекеттік тілді дамыту жолында 
көп дүние жасалды: қолдану аясы кеңейді, 
мәртебесі өсті. Жыл сайын қыруар қаржы 
бөлінеді. Елбасы Қоры жанынан құрылған 
Мемлекеттік тілді дамыту қоры жұмыс 
істейді. Республиканың барлық облысында 
мемлекеттік тілді тегін оқытатын орталықтар 
ашылды. Бұл бағытқа Ұлт Көшбасшысы 
Нұрсұлтан Назарбаев ерекше назар аударып 
отыр. Елбасының арқасында тіл саясаты жан-
жақты ойластырылып, сәтті жүзеге асуда. 
Елбасы әр сөзінде тіл саясатын жүргізуде 
асығыстыққа салынып, эмоцияға берілмеуді 
айтып келеді. Барлық жұмыс жүйелі жолмен, 
кезең-кезеңімен, қазақстандықтардың 
мүддесін ескере отырып атқарылуы тиіс.

Осындай жан-жақты ойластырылған оң 
шешімнің нәтижесінде жұмыстың жемісін 
көре бастадық. Қазіргі тілдік жағдаятты 
90-жылдармен салыстыруға келмейді. Ол 
уақытта қазақ тілін білмейтіндер 70 пайызды 
құрайтын. Бүгінгі таңда да сол 70 пайыз 
деген көрсеткіш өзгерген жоқ, тек бұл сан 
мемлекеттік тілді білетіндерге қатысты 
қолданылады. Мемлекеттік тіл мәртебесі 
өз дәрежесіне лайық деңгейге көтерілу 
үстінде. Бұл, әрине, бәрімізді қуантады. 
Бірақ бізді тәуелсіздіктің 27 жылы өтсе де, 
әлі күнге дейін тұрғындардың 30-35 пайызы 
мемлекеттік тілді білмейтіні алаңдатады. 
Ең қиыны, біздің елде қазақ тілін білмейтін 
немесе мемлекеттік тілде сауатты сөйлей 
алмайтын жас буын өсіп келе жатқаны қатты 
ойландырады. Мұның бәрі сағаттап ғаламтор 
желісінде отырудан, шынайы қарым-
қатынастың жоқтығынан туындап отыр. 
Егер бұл үдеріс ары қарай жалғаса берсе, 
рухани мүгедектікке ұшыратары сөзсіз. Осы 
олқылықтардың себебін әр адам өзінің ішкі 

әлемінен іздеуі керек.
Елбасы Нұрсұлтан Назарбаев үштілділік 

туралы сөзінде қазақ тілі үш тілдің біреуі 
емес, керісінше, тіреуі екендігін ерекше айтып 
өтеді. Қазақ тілі барша қазақстандықтарды 
біріктіруші бірден-бір фактор екендігін 
жеткізеді. Бұл – шындық. Мәселен, біз, 
18 миллион Қазақстан азаматы, ертең 
таңнан-ақ бір-бірімізбен: «Қайырлы таң!» 
деп амандасып, бірауыздан қазақ тілінде 
сөйлесуге көшсек, келісіңізші, бұрынғыдан 
да өзара түсіністігіміз тереңдеп, бір атаның 
баласындай бауыр болып кетпейміз бе?!

Сөзім дәлелді болу үшін өз басымнан 
өткен бір мысалды ұсынайын. Мен 
қазақтардың ортасында жиі жүремін. Бірақ 
ешкім де менің тегімді түгендеп, түрімді 
түстеп, ұлтымды сұраған емес. Неге? Өйткені 
мен олардың бәрімен бір тілде қарым-қатынас 
жасаймын. Қазақтың дәстүрін, ділін, әдет-
ғұрпын, мәдениетін, өмір сүру салтын, керек 
десеңіз, жан дүниесін де бір кісідей білемін. 
Егер өтініп жатса, бата да беріп жіберемін. 
Бір жарым жыл бұрын Елбасы қазақ тілін 
кириллден латын графикасына көшіру туралы 
Жарлыққа қол қойды. Бұл шын мәнінде ел 
мүддесі ескеріле отырып жасалған тарихи 
қадам болды. Ендеше, бәріміз осы тарихи 
сәтті ұтымды пайдаланып, «бірінші сыныпқа» 
барайық. Партаға отырып, қазақ тілін латын 
графикасы негізінде үйренуді бастайық. 
Мемлекеттік тілді білу – біздің адамгершілік 
әрі азаматтық міндетіміз. Бұл туралы Ата 
Заңымызда да жазылған.

Тәуелсіздік алғаннан бергі жылдарда 
біз таза өз ұлтымыздың мәселелерін шешу 
жұмыстарымен айналыстық. Қазақстандағы 
ұлттардың дәстүрі мен жоғалған 
жоралғыларын қайта жаңғырттық, тілі мен 
мәдениетін, әдет-ғұрпын дамыттық. Мемлекет 
құндылықтарымызды қайта қалпына келтіріп, 
дамыту үшін барлық жағдайымызды жасап 
берді. Моральдық-материалдық қолдау 
танытты, танытып та келеді. Мұндай қолдау, 
сенесіздер ме, посткеңестік елдердің бірде-
бірінде жоқ. Тіпті, әлемнің федеративтік 
формадағы мемлекеттерінде де кездеспейді. 
Мұндай қамқорлық пен ұтымды ұлтаралық 
саясат Ұлт Көшбасшысы Нұрсұлтан 
Назарбаевтың бастамасымен жүзеге асты. 
Нәтижесінде, Қазақстанды мекен еткен 
130 этностың барлық өкілдері рухани 
құндылықтарын сақтап, бірегей ұлт ретінде 
танылуда. Сондықтан да біз Ұлы Даланың 
тұрғыны екенімізді мақтан тұтамыз әрі бейбіт 
елдің бесігінде өзімізді жайлы, өзгелермен 
тең дәрежеде сезінеміз.

Бірақ бүгінгі жағдай өзгеше, заман талабы 
да басқа. Менің пікірімше, жұмысымызға 
бірқатар өзгеріс енгізетін күн туды. Заманауи 
тілмен айтқанда, қызметімізді «қайта 
жүктеуіміз» қажет. Бұл дегеніміз – төл 
мұрамызды сақтап, дамытумен бірге қазақтың 
да дәстүрін, тілін, әдет-ғұрпын, ділін, өмір 
сүру салтын, тарихын оқып-білу, дәріптеу. 
Басқаша айтқанда, ұлттық қалыбымыздан 
шығып, максималды түрде қазақ халқының 
ортасына бейімделуді бастаған жөн. Қазақи 
құндылықтардың бәрін терең түсініп, өзіміздің 
төл дүниеміз секілді қабылдауымыз керек. 
Бұл этнос ретінде жоғалудың белгісі емес. 
Керісінше, ұлттық мұрамызды сақтау және 
дамыту жұмыстары ары қарай жалғасын 
табады, сонымен бірге қазақтың да рухани 
байлығын арқалап жүреміз. Мұндай 
билингвизм мен өзара байытылған мәдениет 
көпұлтты қоғамымызды бұрынғыдан да 
біріктіре түсетініне толық сенімдімін.

Тағы бір ұсынысым бар. Қазақстан 
халқы Ассамблеясы «Мемлекеттік 
тілді ұлықтайық!» атты ұзақ мерзімді 
республикалық акциясын қолға алса жақсы 
болар еді. Акция шеңберінде қазақ тілін 
дәріптейтін күнделікті «дөңгелек үстелдер», 
семинарлар, ток-шоу мен байқаулар, әртүрлі 
оқулар, тіл ғалымдарымен кездесулер, тегін 
дәрістер ұйымдастырылып тұрса деймін. 
Нәтижесінде, қазіргі таңда жетіспей жатқан 
тілдік ортаның қалыптасуына жол ашылады. 
Ең бастысы, адамдардың мемлекеттік тілге 
деген ойлау жүйесі өзгеріп, құрметі артады 
деп есептеймін. Елбасының «Қазақ қазақпен 
қазақша сөйлессін!» деген танымал сөзі бар. 
Мен «Қазақстандық қазақстандықпен қазақша 
сөйлессін!» дер едім. «Мемлекеттік тіл – 
біздің тіл! Қазақ тілін біз сыйламасақ, басқа 
кім сыйлайды? Біз қорғамасақ, кім қорғайды? 
Біз сақтамасақ, кім сақтайды?» деп аяқтағым 
келіп отыр. Мемлекеттік тілді білмейтіндерге 
осы сөздерді аударып, ішкі мағынасына 
үңілуді ұсынамын. Одан кейін латын қарпімен 
қайтадан қазақ тілінде жазуы қажет. Бұл сіз 
үшін Ұлы Даланың ұлы мұрасы – әлемдегі ең 
бай әрі түркілердің ең таза тілі – қазақ тілін 
үйренудің басы болсын.

атсалим ИдИГОВ,
Қазақстан халқы 

ассамблеясының мүшесі, 
Қр Президенті сыйлығының 

лауреаты
(«ана тілі» газетінің электрондық 

нұсқасынан, 13.06.2019 ж.)

Әрбір қоғамның болашағының 
кепілі, бастамасы, мемлекеттің тұрақты 
дамуының негізі – жастар. Өскелең 
ұрпақтың қолына еліміздің болашағын 
тапсыру үшін – талапты, білімді де 
білікті, жүрегінде жалыны бар, қайраты 
мен күш-жігері бар жастар тәрбиелеу – ол 
аға буынның парызы. 

«Отан отбасынан басталады», әрине, 
балаларымыздың еңселі ертеңі мен берекелі 
болашағы жарық болу үшін әр ата-ананың 
ұрпағын тәрбиелеу жолында  аянбай еңбек 
етіп, тер төгетіні мәлім. Ата-анамен қатар, 
заман талабына сай ұрпақ тәрбиелеу үшін 
қоршаған ортаның да алар орны ерекше. 

Қазіргі заман талабы – бәсекеге қабілетті 
жас буын. Ал, бұл, Қазақстан жастарының 
біліміне, біліктілік сапасына, алға қойған 
мақсатына, ынтасы мен ұмтылысына 
байланысты. Елбасымыз «Болашақ – 
жастардың қолында» деп бекер айтпаған. 

Сондықтан мемлекеттік саясаттың негізгі 
бағытының бірі - жастар секторы. Жастар 
секторына Қазақстанда айрықша назар 
аударылады.

Елбасы Нұрсұлтан Назарбаев 
жастарға үлкен үміт артады. 2019 жылғы 
«Қазақстандықтардың әл-ауқатының өсуі: 
табыс пен тұрмыс сапасын арттыру» 
Жолдауында: «Жастардың барлық санатын 
қолдауға арналған шараларды толық 
қамтитын әлеуметтік сатының ауқымды 
платформасын қалыптастыру керек. Келесі 
жылды «Жастар жылы» деп жариялауды 
ұсынамын», - деді Нұрсұлтан Назарбаев. 
Сонымен қатар, «Әрбір қазақстандық 

жүргізіліп жатқан реформалардың мәнін 
және олардың Отанымызды өркендету 
жолындағы маңызын жете түсінуге тиіс. 
Реформаларды табысты жүзеге асыру үшін 
қоғамымыздың ортақ мақсатқа жұмылуы аса 
маңызды. «Рухани жаңғыру» бағдарламасы 
жаппай қолдауға ие болып, қоғамдағы 
жаңғыру үдерістеріне зор серпін берді. Бұл 
бастаманы әрі қарай жалғастырып қана 
қоймай, оның аясын жаңа мазмұнмен және 
бағыттармен толықтыру қажет. Жастар 
мен отбасы институтын кешенді қолдау 
мемлекеттік саясаттың басымдығына 
айналуға тиіс», - деп қадап айтты.

Қазақстан Республикасының 
«Мемлекеттiк жастар саясаты туралы» 
Заңында: «мемлекеттiк жастар саясатының 
мақсаты - жастардың рухани, мәдени, білім 
алып, кәсіби және дене бітімінің толыққанды 
дамуы, шешімдер қабылдау процесіне 
қатысуы, ойдағыдай әлеуметтенуі және 
олардың әлеуетін елді одан әрі дамытуға 
бағыттау үшін жағдайлар жасау болып 
табылады» - делінген.

Мемлекеттік жастар саясатының негізгі 
бағыттары - қолжетімді және сапалы білім 
беруді қамтамасыз ету, ғылыми-техникалық 
әлеуетті дамыту, денсаулықты сақтау 
және нығайту, саламатты өмір салтын 
қалыптастыру, жұмысқа орналасу мен 
жұмыспен қамту үшін жағдайлар жасау, 
жастар арасында кәсіпкерлік қызметті дамыту 
үшін жағдайлар жасау, жас отбасылар және 
жұмыс істеп жүрген жастар үшін қолжетімді 
тұрғын үй жүйесін дамыту, құқықтық 
мәдениет деңгейін арттыру, сыбайлас 
жемқорлық көріністеріне төзбеушілікке 

тәрбиелеу, экологиялық мәдениетті 
қалыптастыру, дарынды жастарды дамытуға 
жәрдемдесу, мәдени бос уақыт пен демалыс 
үшін жағдайларды қамтамасыз ету болып 
белгіленеді.

Тұғырлы тәуелсіздігіміздің тамырын 
тереңдетіп, Қазақстанды іргелі, әлемге 
танымал мемлекетке айналдыру жастардың 
қолында, яғни болашағымыз жастардың 
жауапкершілігінде. Сондықтан жас буын 
бойына бәсекеге қабілеттілік, ой-өрісі кең, 
дарынды, күш-жігерді дарыта білулері қажет. 
Санасы сергек, қазіргі заман талабына сай, 
алдында кездескен сынақтардан сүрінбей 
өтетін өркенді ұрпақ, Отанымыздың нағыз 
патриоттары тәрбиелеу  аға буын өкілдерінің 
міндеті..

Қорытындылай келе, Елбасымыз 
Нұрсұлтан Назарбаевтың: «Мен сіздер, 
бүгінгі жастар ерекше ұрпақ екендеріңізді 
қайталаудан жалықпаймын. Сіздер 
тәуелсіз Қазақстанда өмірге келдіңіздер 
және сонда ержетіп келесіздер. Сіздердің 
жастық шақтарыңыздың уақыты – біздің 
еліміздің көтерілу және гүлдену уақыты. 
Сіздер осы жетістіктер рухын және табысқа 
деген ұмтылушылықты бойларыңызға 
сіңірдіңіздер» деген сөзімен аяқтай отырып, 
мемлекет пен ұлт болашағы жастар 
болашағымен тікелей байланысты екендігін 
тағы бір мәрте қайталағымыз келеді. Жастар 
– болашақ кепілі!

а. Мұрат 
академияның 

ҚҚаҚжК кафедрасының оқытушысы, 
полиция капитаны

Мемлекеттік тілді ұлықтайық

Жастар – болашақ кепілі


